
PREDMET: Zahtjev za HITNO postupanje zbog sumnje na nezakonitu eksploataciju pijeska i  

                         mineralnih bogatstava na majdanu MZ Vesela, Bugojno, te ugrožavanja sigurnosti  

                         mještana MZ Vesela. 

 

 

Poštovani, 

 

obraćamo Vam se kao zabrinuti mještani zbog ozbiljne situacije koja već mjesecima traje u našem 

naselju, a koja se odnosi na pokušaj otvaranja i nelegalne eksploatacije kamenoloma na području naše 

MZ Vesela. 

 

Od samog početka procesa vezanog za dodjelu koncesije za kamenolom, mještani su jasno izrazili 

protivljenje ovom projektu, smatrajući da bi isti imao ozbiljne negativne posljedice po životnu sredinu, 

sigurnost stanovništva i kvalitet života u našem naselju. 

 

Kamenolom se nalazi u općini Bugojno,  MZ Vesela. Firma “Gorica“ Bugojno je upravljala 

kamenolomom od 1972. godine do 2002. godine, na osnovu koncesije, a nakon isteka koncesije ista nije 

obnovljena. 

 

U tom periodu nadležne inspekcije su utvrdile da je kamenolom izašao iz okvira dozvoljenog 

eksploatacionog područja, te da je došlo do prodora podzemnih voda i narušavanja prirodnog prostora. 

 

Također je utvrđeno da radovi nisu izvođeni u skladu sa zakonskim propisima, te kako bi se sanirale 

posljedice, izvršeno je izmještanje aktivnosti prema lokalitetu „Nikolin Potok“. 

 

Nakon stečaja firme „Gorica“ njenu imovinu je kupila kompanija „Bingo“ d.o.o., a potom prodala firmi 

„Kvatro“ d.o.o. , koja tvrdi da je kupnjom imovine od „Binga“ stekla i pravo koncesije za eksploataciju 

mineralnih bogatstava. 

 

Napominjemo da se prava iz koncesije ne prenose automatski kupoprodajom imovine, te da se u skladu 

sa važećim Zakonom o koncesijama, prava mogu vratiti prethodnim vlasnicima – mještanima koji su 

ustupili svoju zemlju za eksploataciju. 

 

Inače, firma „Kvatro“ d.o.o. se bavi distribucijom toplotne energije. 

 

U vlasništvu je Samira Mandare, sina Ibre Mandare, koji je ranije hapšen i istraživan od strane 

nadležnih organa, uključujući FUP, zbog ozbiljnih kaznenih djela, kao što su: iznuda, reketiranje i 

ucjene. 

 

Dana 17.04.2025. godine zaprimljena su prva saznanja o aktivnostima vezanim za kamenolom.Istog 

dana formirana je stranica (Facebook) „VESELA STRAŽA“, putem koje će mještani biti 

pravovremeno obavještavani o svim aktuelnim događajima i dešavanjima u MZ Vesela. 

 

Dana 20.04.2025. godine zaprimljena su prva saznanja da iza svega stoji aktuelna vlast i SBK. 

 

Predsjednik MZ Vesela Mustafa Ugarak je obaviješten o svemu, ali se oglušio i svu odgovornost 

prebacio na Džemat Vesela, a ustvari je bio glavna podrška firmi „Kvatro“ d.o.o. 



 

Neposredno nakon toga došlo je do prvih verbalnih napada i prijetnji od strane Ibre Mandare, na 

vijećnike Semedina Omerinovića-Selmaču i Armina Kukića, koji su iskazali podršku u vezi s 

događajima vezanim za kamenolom. 

 

Dana 27.05.2025. godine  uočene su teške mašine na lokalitetu majdana, a prema saznanjima mještana u 

sve je bio umiješan i bivši načelnik Hasan Ajkunić, koji je prvobitno bio saglasan da se koncesija za 

kamenolom u njegovoj MZ Poriče dodijeli Ibri Mandari, međutim ni ta koncesija nije prošla. 

 

Dana 19.06.2025. godine Džemat Vesela se javno ogradio od bilo kakve umješanosti u otvaranje 

kamenoloma. 

 

Posebno treba istaći da su se u ovom periodu čule detonacije i osjetilo podrhtavanje tla, što se u javnosti 

plasiralo kao „gorski udari“. 

 

Dana 13.10.2025. godine predsjednik MZ Vesela Mustafa Ugarak je samo dva dana prije događaja 

postavio obavještenja o javnoj raspravi za dodjelu koncesije za kamenolom oko 15:00 h, da bi ista bila 

uklonjena oko 22:00 h, kako mještani ne bi bili pravovremeno obaviješteni. 

 

Dana 15.10.2025. godine održana je prva javna rasprava na kojoj su mještani jasno izglasali protivljenje 

otvaranju kamenoloma. 

Tokom same rasprave uočene su brojne nepravilnosti o načinu vođenja postupka i prezentacije projekta. 

Bitno je napomenuti da su na javnoj raspravi bili prisutni i predstavnici Aarhus centra BiH, koji su 

spriječeni da prisustvuju istoj od strane izbacivača firme „Kvatro“ d.o.o., uz obrazloženje da nisu imali 

pozivnicu za javnu raspravu. 

 

Nakon toga, dana 06.11.2025. godine održana je druga javna rasprava, koja je organizovana u Kristalnoj 

sali općine Bugojno, svega osam dana od dana objavljivanja obavijesti, a prema Zakonu o zaštiti 

okoliša  FBiH  (sl. novine FBiH br 15/21, član 41.) javna rasprava ne smije biti održana prije isteka 15. 

dana od dana objavljivanja informacija o planiranoj aktivnosti, što je znatno ograničilo mogućnost 

mještana da se adekvatno pripreme i informišu. 

Ipak i pored toga mještani su prisustvovali u velikom broju, ponovo jasno izrazili svoj stav i rekli ne 

otvaranju kamenoloma, uz ukazivanje na niz proceduralnih nepravilnosti. 

 

Na ovoj javnoj raspravi u svojstvu firme „Kvatro“ d.o.o. prisutan je bio isključivo advokat Haris 

Kaniža, koji je umjesto prezentiranja potrebne dokumentacije i odgovora na pitanja mještana davao 

neistinite ponude i obećanja – uključujući besplatan pijesak i upotrebu mašina mještanima, posebno za 

potrebe džamije, te da prilikom eksploatacije neće biti korišten eksploziv. 

Istovremeno, Ibro Mandara se ponašao krajnje neprimjereno, nepoštivajući prisutne mještane. 

 

Dana 12.11.2025. godine održana je sjednica Općinskog vijeća Bugojno, na kojoj dodjela koncesije za 

kamenolom nije bila uvrštena u dnevni red, da bi istog jutra bila naknadno dodana, što je izazvalo 

dodatnu sumnju na transparentnost postupka. 

 

Prije početka druge javne rasprave, bivši načelnik Hasan Ajkunić se pozdravio sa prisutnim mještanima 

nakon čega je izjavio da smo džaba došli, te da nam je potreban advokat. 

 



 

 

Uprkos tome, vijećnici su jednoglasno odbili prijedog dodjele koncesije, čime je još jednom 

potvrđena jasna volja lokalne zajednice. 

 

Međutim, uprkos svemu navedenom, od početka februara 2026-te godine firma „Kvatro“ d.o.o.je 

počela sa odvozom materijala sa područja planiranog kamenoloma, a kao opravdanje Ibro Mandara 

navodi da je kupio određene parcele u blizini i da navodno vrši čišćenje vlastitog privatnog posjeda, 

Međutim na terenu su uočene aktivnosti koje jasno ukazuju na kopanje, utovar i odvoz materijala, što 

po svim okolnostima predstavlja sumnju na nelegalnu eksploataciju mineralnih sirovina. 

 

Dana 22.02.2026. godine  nekoliko naših aktivista je odlučilo prošetati do lokaliteta majdana, kako bi se 

uvjerili šta se dešava na terenu. 

Nakon te šetnje doživjeli su neprijatnosti, dobacivanja i potjeru, uz optužbe da su se nalazili na 

privatnom posjedu, iako su se kretali javnim pristupnim putem. 

Naime, investitor je na svom posjedu , za koji tvrdi da je njegovo privatno vlasništvo, postavio nadzorne 

kamere. 

Međutim, mišljenja smo i imamo osnovanu sumnju da kamere nisu postavljene isključivo na njegovoj 

parceli, nego i na drugim lokacijama koje nisu u njegovom vlasništvu. 

Prema našim saznanjima, određene kamere su postavljene čak i na drveće uz put koji vodi prema 

kamenolomu, te smatramo da se time narušava naša privatnost i sloboda. 

Naglašavamo da na tom mjestu nije bilo nikakvog obilježja, table ili upozorenja da se radi o privatnom 

vlasništvu, niti je pristup bio ograničen. 

 

Dana 05.03.2026. godine nakon prolaska kamiona kroz naše naselje, slučaj je prijavljen policiji i 

nadležnoj inspekciji. 

Po prijavi, službenici policije i inspekcije su izašli na teren i zatekli investitora u trenutku utovara 

materijala, što je dodatno potvrdilo sumnje mještana da se vrši nelegalna eksploatacija. 

 

Dana 06.03.2026. godine grupa aktivista je otišla kod načelnika općine Bugojno, gospodina Edina 

Mašića, kako bi zatražila podršku i zaštitu. Nakon toga su posjetili i nadležne službe inspekcije i 

Šumariju Bugojno. 

Tom prilikom im je upravnik Šumarije Bugojno izjavio da investitor ne prolazi kroz posjed ŠPD 

„Srednjobosanske šume“, iako na terenu postoje jasne indicije da se koristi upravo taj put. 

 

Istog dana, kantonalni inspektor im je saopćio da je investitor dobio usmenu opomenu, te da će 

zapisnik biti naknadno sačinjen i dostavljen. Do današnjeg dana nijedan zapisnik niti zvanična 

informacija o poduzetim mjerama nije dostavljena mještanima. 

Također im je rečeno da će, ukoliko investitor ponovo bude zatečen u istoj radnji, njegov obrt biti 

zapečaćen, uz napomenu da taj pečat navodno može biti i uništen od strane divljih životinja, što je kod 

prisutnih izazvalo dodatnu zabrinutost i nepovjerenje u efikasnost institucionalne zaštite. 

 

Posebno zabrinjava činjenica da je dana 07.03.2026. godine došlo do direktnog verbalnog napada, a 

zatim i pokušaja fizičkog nasrtaja od strane Ibre Mandare, na jednog od mještana koji se aktivno zalaže 

za zaštitu zajednice i prirodnog okruženja, te je navedeni slučaj uredno prijavljen nadležnom MUP-u 

Bugojno. 

 



Dana 10.03.2026. godine ponovo su prijavljene aktivnosti investitora policiji i inspekciji. Policija je 

izašla na teren, dok se inspekcija nije pojavila uz oblazloženje da nema šefa, a kasnije je jednom od 

aktivista rečeno i da nema inspektora za rudarstvo. 

Policija je tom prilikom zaustavila investitora, sačinila zapisnik i naložila istovar materijala. 

Međutim, nakon odlaska policije, investitor se ponovo vratio i nastavio sa utovarom pijeska. 

Dana 11.03.2026. godine mještani su se ponovo obratili policiji i načelniku općine Bugojno, koji su tom 

prilikom izrazili podršku mještanima. 

Načelnik je izjavio da će prijaviti nelegalne radnje investitora Federalnoj inspekciji i 

Pravobranilaštvu radi odštete općini Bugojno, zbog nelegalne eksploatacije mineralnih 

bogatstava. 

 

Dana 12.03.2026. godine ponovo je uočen kamion investitora na lokalitetu majdan. 

Policija je izašla na teren, ali inspekcija ponovo nije reagovala. 

Policijski službenici su zatekli bager i kamion na lokaciji, ali bez prisutnih osoba. 

Međutim, u vrijeme iftara, kada su mještani zauzeti porodičnim obavezama, kamion je ponovo krenuo 

sa utovarenim materijalom, Ponovo je obaviještena policija koja je uz rotaciju zaustavila kamion i 

reagovala na licu mjesta. 

 

Dana 16.03.2026. godine u ranim jutarnjim satima ponovo je uočen kamion na području kamenoloma. 

Mještani su odmah obavijestili policiju, koja je izašla na teren. 

Na lokaciji su ponovo zatekli kamion i bager, ali bez prisutnih osoba. 

Oko 16:00 – 16:30, istog dana, kamion je napustio područje kamenoloma, nakon čega je ponovo 

obaviještena policija. 

Tom prilikom policija je zaustavila navedeno vozilo, koje je prevozilo utovareni materijal. 

Nakon toga, policijski službenici su neposredno došli na vrata jednom od aktivista, postavljajući pitanja 

da li je on lično prijavio kamion. 

Tom prilikom aktivisti je prenesena informacija da vozač posjeduje „urednu dokumentaciju“ od strane 

Rudnici gipsa d.o.o. Donji Vakuf – Struktura. 

Napominjemo da je ova tvrdnja NETAČNA. 

Otpremnica je iz Donjeg Vakufa, dok je područje Bugojna, a kamenolom uopste nije u funkciji, niti ima 

odobrenje za rad. 

 

Ovo jasno pokazuje pokušaj nadležnih da opravdaju aktivnosti koje su u suprotnosti sa zakonom, dok se 

mještani koji prijavljuju sumnjive radnje dovode u poziciju pritiska i zastrašivanja. 

 

Dana 19.03.2026. godine u večernjim satima došlo je do fizičkog napada na dva mještana MZ Vesela. 

Napad su izvršili Ibro Mandara i Salih Muhić tzv. Pumpa (jedan od izbacivača firme „Kvatro“ d.o.o., a 

inače je mještanin MZ Vesela. 

 

Posebno zabrinjava činjenica da je Salih Muhić kao uposlenik Vatrogasnog Doma Bugojno, u toku 

radnog vremena fizički nasrnuo na jednog od naših mještana, nakon čega se u sukob uključio i Ibro 

Mandara, koji je fizički napao drugog mještana. 

 

Povrijeđeni su najprije zbrinuti u Hitnoj službi Bugojno, a potom vozilom hitne službe prevezeni u 

bolnicu Nova Bila, radi daljnjeg liječenja. 

Napadači su privedeni u MUP Bugojno, gdje im je određen pritvor u trajanju od 24 h. 

 



Dana 20.03.2026. godine  mještani su organizovali mirno okupljanje ispred policijske stanice, tražeći 

objašnjenje povodom prethodnih događaja. 

Tom prilikom im je rečeno da će napadači biti zadržani u pritvoru do daljnjeg, te da su nadležni organi 

preduzeli sve mjere u okviru svoje nadležnosti. 

 

Dana 23.03.2026. godine kamenolom je zapečaćen, bez jasnog obrazloženja zbog čega je to učinjeno 

tek sada i pod kojim okolnostima. 

 

Naglašavamo, da je kamenolom trebao biti zapečaćen još najmanje 10.03.2026. godine ili 12.03.2026. 

godine ili 16.03.2026. godine kada je investitor zatečen u nelegalnim radnjama, ali je nadležna 

inspekcija tada izostala sa reakcijom. 

 

Ovakvo zakašnjelo postupanje otvara ozbiljno pitanje odgovornosti nadležnih institucija, što znači da je 

svako dalje tolerisanje njegovih aktivnosti bilo direktno kršenje zakona i zloupotreba službenih 

ovlaštenja. 

 

Podsjećamo, da je ista ta kantonalna inspekcija dana 06.03.2026. godine, nakon što je investitor prvi put 

uhvaćen na djelu, izričito navela da će u slučaju ponavljanja prekršaja doći do pečaćenja, s obzirom da 

nema nikakvu pravnu osnovu za rad – odnosno nije dobio koncesiju niti ima bilo kakvu nadležnost nad 

kamenolomom. 

 

S obzirom na navedeno postavljamo sljedeća pitanja: 

- Zašto je kamenolom zapečaćen tek 23.03.2026. godine, a ne odmah nakon ponovljenog prekršaja ? 

- Ko je odgovoran za kašnjenje u postupanju ? 

- Da li je nasilničko ponašanje investitora bilo potrebno da bi nadležne institucije počele reagovati i 

primjenjivati zakon ? 

 

Na terenu je postavljena žuta traka i akt Kantonalne inspekcije Ministarstva privrede SBK / KSB, na 

kojoj stoji da je kamenolom PRIVREMENO ZATVOREN. 

 

Mjera privremenog zatvaranja za nas je neprihvatljiva, jer ostavlja prostor za nastavak nezakonitih 

aktivnosti i dodatno ugrožavanje sigurnosti mještana i životne sredine. 

 

Mi kao mještani, jasno zahtijevamo da kamenolom bude trajno zatvoren, da se izvrši njegova 

sanacija i rekultivacija, te da se prostor vrati u prvobitno prirodno stanje, bez mogućnosti dalje 

eksploatacije. 

 

Također, ukoliko se utvrdi da je nelegalnim aktivnostima pričinjena dodatna šteta, zahtijevamo da 

troškove sanacije snosi odgovorno lice – investitor  ( firma „Kvatro“ d.o.o. ) u skladu s važećim 

propisima. 

 

Ne prihvatamo mjere privremenog karaktera, niti prebacivanje odgovornosti između institucija, 

već insistiramo na zakonitom, transparentnom i konačnom rješenju ovog problema. 

 

 

Važno je naglasiti da od aprila mjeseca 2025-te godine, od kako je javnost prvi put saznala za planirani 

kamenolom, pa sve do danas, investitor kontinuirano vrši pritisak na mještane. 



Zabilježeni su slučajevi verbalnih prijetnji, nasrtaja, presretanja na putu, stavljanje „mete“ na 

čelo, zastrašivanja i provociranja, kao i učestala vožnja kroz naselje s ciljem izazivanja straha i 

nelagode među mještanima. 

 

Mještani su takođe izloženi i dodatnom pritisku pojedinaca iz mjesta Vesela, koji otvoreno podržavaju 

investitora. 

 

Također, zbog informacija koje su došle do mještana, tražimo da nadležne institucije ispitaju i 

eventualnu povezanost određenih javnih funkcionera sa ovim slučajem, među kojima se spominju i 

ministar prostornog uređenja, graditeljstva, zaštite okoliša, povratka i stambenih poslova SBK / 

KSB, te direktor ŠPD – ŠGD „Srednjobosanske šume / Šume Središnje Bosne“ d.o.o. Donji Vakuf. 

 

Napominjemo da ovim dopisom ne tvrdimo njihovu krivicu niti impliciramo zakonodavnu 

odgovornost, već isključivo zahtijevamo da nadležne institucije ispitaju ove navode i preduzmu sve 

zakonom predviđene mjere. 

 

 

Zbog svega navedenog, zahtijevamo HITNO postupanje nadležnih federalnih i kantonalnih 

institucija, te: 

- hitan izlazak nadležnih federalnih inspekcija na teren 

- provjeru zakonitosti svih aktivnosti na lokalitetu kamenoloma 

- utvrđivanje da li se vrši nelegalna eksploatacija mineralnih sirovina 

- zaštitu sigurnosti mještana i aktivista koji prijavljuju nepravilnosti 

- ispitivanje eventualne odgovornosti svih uključenih osoba i institucija  

- ispitivanje zakonitosti kupovine parcela u vlasništvu „Kvatro“ d.o.o. ( br.k.č.1509, br.k.č. 2141/2) 

- da se hitno izvrši provjera zakonitosti postavljanja video nadzora na ovom području, kao i status 

predmetnog puta, te da naložite uklanjanje svih kamera koje se nalaze izvan privatnog posjeda 

investitora, odnosno na javnim i drugim neovlaštenim površinama 

 

 

Napominjemo da je sa svim dešavanjima upoznat i Aarhus centar u Bosni i Hercegovini, čiji je 

predstavnik zajedno sa mještanima prisustvovao sastancima sa lokalnim institucijama, uključujući 

razgovore sa načelnikom općine Bugojno, predstavnicima inspekcije i šumarije. 

Ova organizacija prati cijeli slučaj i pruža pravnu podršku mještanima u zaštiti njihovih prava na zdrav 

okoliš. 

 

Naša zajednica je već jasno i demokratski izrazila svoj stav protiv otvaranja kamenoloma. 

Uprkos tome, suočavamo se sa situacijom u kojoj pojedinac , uz očigledno izostajanje adekvatne 

reakcije nadležnih institucija, nastavlja sa aktivnostima koje izazivaju ozbiljnu zabrinutost i strah 

među mještanima. 

 

Stoga očekujemo hitnu i odlučnu reakciju institucija, kako bi se zaštitio zakon, sigurnost mještana i 

interes lokalne zajednice. 

Također, spremni smo dostaviti svu dodatnu dokumentaciju u vezi s navedenim događajima, 

uključujući fotografije, video zapise i izjave svjedoka. 

Kao prilog ovom pismu dostavljamo izjavu jedne od naših aktivistica. 

 



 

Molimo Vas da nam u skladu sa zakonom i pravilima službe potvrdite da li ste zaprimili naš dopis, da 

li je predmet u Vašoj nadležnosti, te koje ste mjere poduzeli po ovom pitanju ? 

S obzirom da mi, mještani nemamo svoju adresu na koju bi institucije mogle poslati odgovore, 

Aarhus centar u BiH nam je ljubazno ponudio da se njihova adresa ( Behdžeta Mutevelića 39, 

71000 Sarajevo) koristi za dostavu povratnih informacija, uključujući i povratnicu, u vezi ovog pisma 

, a sve sa ciljem zaštite naše sigurnosti i integriteta. 

 

Zbog ozbiljnosti situacije i sumnje na nezakonite aktivnosti, ovaj dopis je dostavljen većem broju 

domaćih i međunarodnih institucija, uključujući: 

- Federalno tužilaštvo FBiH 

- Kantonalno tužilaštvo SBK/KSB 

- Ramo Isak – Federalni ministar unutrašnjih poslova 

- Federalna uprava policije - FUP 

- Poskok 

- Državna agencija za istrage i zaštitu - SIPA 

- Ministarstvo unustrašnjih poslova SBK / KSB 

- Federalna uprava za inspekcijske poslove 

- Fond za zaštitu okoliša FBiH 

- Federalno ministarstvo okoliša i turizma 

- Federalno ministarstvo energije, rudarstva i industrije 

- Ministarstvo privrede SBK/KSB 

- Komisija za koncesije FBiH 

- Komisija za koncesije SBK/KSB 

- Institucija ombudsmena za ljudska prava BiH 

- Nermin Nikšić – premijer vlade FBiH 

- Federalno ministarstvo privrede  

- Organization for security and co-operation in Europe – Misija u BiH ( OSCE ) 

- Council of Europe office in Sarajevo 

- Centar za ekologiju i energiju Tuzla 

- Visoko sudsko i tužilačko vijeće BiH 

- Transparency international Bosnia and Herzegovina 

- Agencija za prevenciju korupcije i koordinaciju borbe protiv korupcije ( APIK ) 

- Parlament FBiH 

- Dom naroda parlamentarne skupštine BiH 

- Vijeće ministara BiH 

- Sud BiH 

- Premijer vlade FBiH 

- Office of the High Representative 

- Aarhus centar BiH 

- United nations development programme – UNDP BiH 

- Kantonalna uprava za inspekcijske poslove  SBK / KSB 

- MUP Bugojno 

 

 

 

 



 

 

 

 

 

 

 

 

 

                                                                      S POŠTOVANJEM MJEŠTANI VESELA BUGOJNO 

 

 

 

 

 

 

 

 

 

IZJAVA AKTIVISTICE – PRILOG 

 

 

 

Poštovani, 

Po saznanju da se planira otvoriti kamenolom, među prvima se sa svojim suprugom uključujem u 

aktivan rad na spriječavanju otvaranja. 

S obzirom da nismo skrivali svoj aktivizam , samim tim i počinje tortura izvjesnog Ibre Mandare. 

11.07.2025. godine nas je pratio svojim vozilom njemackih registarskih oznaka, te pokušao nasrnuti 

svojim vozilom na naše, prijetio nam mahanjem rukama. U tom trenutku u autu se nalazilo i naše 

dvogodišnje dijete, a ja sam od straha uspjela preskočiti na zadnje sjedište s namjerom da zaštitim 

dijete.  

Našim automobilom upravljao je moj suprug Sanel Talargić. 

Sve smo uredno prijavili u MUP Bugojno, gdje je napravljena i službena zabilješka, a naknadno i moja 

izjava, kao svjedoka i sudionika događaja. 

Kada je on, Ibro Mandara, pozvan u MUP Bugojno rekao je da ne poznaje mog supruga i da je sve 

izmišljeno. 

 

31.10.2025. godine pri susretu automobilom sa njegovim sinom, Samirom Mandarom, isti mi psuje 

majku, pri čemu sam izašla iz svog automobila , prišla njegovom i mirno pitala: „ U čemu je problem 

Samire ? Zašto psuješ ? Evo me, tu sam, reci šta imaš. „ 

Na to je on odgovorio da sam ja njemu prijetila i da sam „luda žena“. 

Nakon toga je on, Samir Mandara, otišao u MUP Bugojno i prijavio mene, da sam ja njega napala. 

 

Zatim, s Općinskog suda Bugojno dolazi mi prijava da sam ja kršila javni red i mir, te da ću naknadno 

biti obaviještena o terminu na Opcinskom sudu Bugojno. 

 



Ranije prijavljen slučaj o praćenju moje porodice , pokušaju nalijetanja autom na naše, ugrožavanje 

naše sigurnosti nije otišlo prema Općinskom sudu Bugojno,  jer smatraju da nema težinu i da to nije 

prekršaj, što daje sasvim drugu sliku o radu nadležnih organa i zaštiti građana koji nemaju mrlja u 

svom životu, a nisu ni bili krivično gonjeni. 

 

Također, nakon posjete načelniku Bugojna i inspekciji , Ibro Mandara se voza našom ulicom s 

namjerom zastrašivanja. 

 

16.03.2026. godine na našu kućnu adresu dolaze dva policajca s tvrdnjom da je moj suprug Sanel 

Talargić zvao MUP Bugojno da bi prijavio ilegalne radnje na kamenolomu, što se na kraju ispostavilo 

kao lažno predstavljanje. 

 

Smatram da je ovim dolaskom ugrožena naša sigurnost, te Vas ovim putem molim da se preispita 

lažno predstavljanje u ime mog supruga zbog pokretanja tužbe, te da se zaštiti sigurnost moje 

porodice. 

 

 

S poštovanjem  

 

ELMA TALARGIĆ 


